
de vista, aínda que o historiador ou historiado-
ra non apareza. Son moi honesta nese sentido. 
Con respecto á FIGA, formo parte dela pero non 
son histórica e fun crítica con moitas das súas 
posturas. 

N.S.C.: Non me parece mal que sexa un libro 
de tendencia, porque a historia reúnese fa-
cendo fragmentos, e isto é un fragmento. Po-
rén, faltouche a valentía de dicilo.

M.b.C.: Púxenme en moitos lugares. Enten-
dín posturas de mulleres do MC que non 
entendía. Porque a min podíame poñer moi 
nerviosa a apatía de certas independentes 
que parecía que o único que querían era mi-
rar para o embigo. O ideal sería chegar a un 
termo medio, debater, cuestionarnos cousas 
e logo ao mesmo tempo saír coa pancarta. 
Pero o problema do feminismo é que tiña-
mos e temos que facer de todo.

N.S.C.: É un libro moi prexuizoso cos partidos. 
Un dato que non se dá: non hai ningún partido, 

nin aquí nin en Europa, que se aproxime á es-
trutura autónoma de mulleres do MCG, a non 
ser, en certo modo, Lotta Continua en Italia.

M.b.C.: E dígoo

N.S.C.: Non o citas. Fas referencia ás “femi-
nistas” e ás “dobre militantes”. Non son fe-
ministas as dobre militantes? 

P.: Dese primeiro momento do feminismo en 
Galicia, que debemos aprender? 

N.S.C.: Temos indubidables puntos en común 
sobre a historia pero tamén discrepancias. Es-
tou bastante de acordo coas conclusións do li-
bro, razoablemente de acordo coa introdución 
e bastante en desacordo con todo o demais. 
Queres darlle voz, Mónica, a mulleres que non 
foron necesariamente relevantes, e iso paré-
ceme valioso. Mais eses testemuños hai que 
contrastalos. Entón, aprender é difícil.

Deses primeiros anos do feminismo en Ga-
licia, ese darlle voz ás mulleres e construílas 

como suxeito social paréceme valiosísimo. 
Algo tamén valioso, que creo que si pretendes, 
é loitar porque non nos arrebaten as cousas. 
Hai quen escribe a historia, tamén do feminis-
mo, ocultando o papel do movemento. Tamén 
se pode aprender por negativa. Nos comezos, 
moitas mulleres tiñamos a sensación de estar-
mos unidas por unha especie de pacto de san-
gue, de que non había diferenzas entre nós. Le-
vamos o gran chasco cando descubrimos que 
hai diferenzas ideolóxicas, éticas, morais…

M.b.C.: Mesmo de estratexia.

N.S.C.: Esa aprendizaxe, que fixemos no 78-
79, segue vixente, mais estase esquecendo. 
A Marcha Mundial das Mulleres reúne moitas 
cousas pero hai moitas discrepancias: no en-
foque da violencia, da prostitución, na ma-
neira de entender o xénero… É ben saber que 
temos diferenzas ideolóxicas e que, aínda 
así, podemos facer cousas xuntas. Dende ese 
punto de vista, o libro resúltame decepcio-
nante. Non entras nos debates ideolóxicos. 

M.b.C.: A historia do feminismo é ruptura 
e de novo fusión porque somos conscien-
tes da necesidade de que ese pacto de san-
gue se manteña. E non é doado, porque a 
medida que imos avanzando, avanzamos 
tamén en teoría, ideoloxía, tendencias, es-
tratexias... 

N.S.C.: O feminismo diversificouse moito 
e iso está ben. Mais tamén se instituciona-
lizou e prendeu moito na idea de igualda-
de. Perdeuse aquela vella idea de liberdade, 
que fica nun segundo lugar. Falamos só de 
igualdade de oportunidades entre mulleres 
e homes? Ou tamén debemos falar de igual-
dade entre todas as mulleres? 

M.b.C.: Sería apócope de igualdade de derei-
tos. A igualdade é determinante para poder 
esixir os nosos dereitos.

N.S.C.: Estou de acordo. Pero limítase en 
exceso a actividade feminista á igualdade 
e redúcese o que se demanda como igual-
dade. Quero insistir na liberdade como ca-
pacidade das mulleres para tomar as súas 
decisións. 

M.b.C.: Se estás criada nunha sociedade que 
discrimina a muller, que a oculta baixo teas, 
chadors e burkas, non vas escoller outra reali-
dade porque non forma parte da túa cultura. 

N.S.C.: É un territorio filosoficamente es-
varadío. De aí a xente que se considera con 
máis capacidade para decidir sobre a liber-
dade dos individuos que os individuos mes-
mos. Iso levou a sectores do feminismo a 
escoller por outras mulleres, en ámbitos 
como a postura a prol da abolición da pros-
titución, ou á hora de decidir que as mulle-
res maltratadas teñen que denunciar. Terán 
que denunciar se queren!

M.b.C.: Ti sabes da alienación que sofren as 
mulleres maltratadas. 

N.S.C.: Todos os seres humanos estamos, en 
certo modo, alienados. Pero o dos salvadores, 
o das salvadoras, é un terreo moi perigoso.

P
ara comezar coa miña crítica sobre o libro de Mónica 
Bar Cendón vou facer uso desa herdanza que a tra-
dición xudeo-cristiá deixou nas mulleres, entre moi-
tos outros malos hábitos, que é a xustificación como 

introdución ao expresar os nosos pareceres. Xustificámonos 
por medo a dicir algo incorrecto, fóra de lugar... no canto de 
falar sen máis do que pensamos. Aínda que moitas mulleres, 
e eu entre elas, imos superando este tipo de defectos herda-
dos, neste caso non me queda outra que facelo, xa que polo 
meu carácter, a miña formación e a miña traxectoria activis-
ta tendo a facer crítica, normalmente, enfatizando as caren-
cias ou os desexos incumpridos en lugar de reforzar princi-
palmente o positivo. De todos xeitos neste caso vou deixar 
ben clara esta parte antes porque a publicación e o traballo 
da súa autora o merecen.

Cando o libro Feministas Galegas. Claves dunha revolu-
ción en marcha caeu nas miñas mans xa sabía que ía ter 
que escribir estas letras, polo que o meu ollo crítico agudi-
zouse a cada parágrafo, pero durante a súa lectura estiven 
todo o tempo debaténdome entre o enfoque académico, 
de socióloga investigadora e o enfoque activista. Sempre 
me gustou máis esoutra parte, é mais libre, non precisa 

demostrar permanentemente o que sabe, só pon en prác-
tica o que sente, o que padece. Mentres abro o meu ser en 
dous, decátome que este mesmo é un dos debates inter-
nos do feminismo, concretamente do feminismo actual, 
na Galiza en particular, mais penso que vai máis alá. Esa 
dicotomía, unha mais, entre o académico e o activista, 
cando realmente desde o activismo sabemos que non po-
demos facer nada sen as achegas das teorías, e as teorías 
non son nada sen as prácticas das que beben tamén.

O libro forneceume un coñecemento que non tiña acer-
ca dunha herdanza do feminismo galego que me situou 
perfectamente nos anos da chamada transición formal. 
Como no (sub)título indica “claves dunha revolución en 
marcha” xera unha sensación de actividade constante 
que, porén, no texto non culmina, xa que esquece, quizais, 
unha parte da loita feminista que xurdía dentro dos move-
mentos mais rompedores na última etapa que analiza Bar. 
Daqueles que non esperan o beneplácito das institucións 
nin das organizacións formais, das que utilizan novos xei-
tos de organización non só autónomos, senón libres, que 
non agardan resultados máis alá da propia transforma-
ción individual e colectiva no seu contorno máis próximo, 
porque dese xeito, co efecto contaxio, pódese contaminar 
o resto, ou non, pero libera tamén, e empodera. 

De sempre sabemos que o feminismo tende a que-
dar nun segundo plano cando loitas supostamente mais 
globalizadoras exclúen a loita feminista do seu calenda-
rio. Grazas ao labor das mulleres presentadas no libro, e 
ao da autora por visibilizalo, refórzanse os alicerces da 

transversalidade da loita feminista nas organizacións e a 
crenza de que, sen loita feminista, non hai revolución que 
valla. E son estes novos movementos xurdidos na Galiza 
dos 90 en diante, que parten de conceptos diferentes, de 
militancias en que a loita feminista é imprescindible no 
resto dos activismos dos que participamos, que buscan 
novas prácticas.

Desde o punto de vista metodolóxico comparto as ferra-
mentas usadas pola autora, non hai como empaparse de 
conversas, historias de vida e documentacións do momen-
to para analizar un movemento social. Neste aspecto boto 
de menos unha recollida mais ampla dentro do territorio. 
A carga da militancia viguesa, especialmente potente pola 
presenza obreira, ten sentido, pero quizais supón un nesgo 
dentro dunha análise que pretende mostrar o que aconte-
ceu no feminismo galego.

Precisamos que esta revolución en marcha siga a ser visi-
bilizada e analizada. Mónica Bar dá a coñecer as traxectorias 
das mulleres que nos acompañamos na loita desde diferen-
tes ámbitos, pero tamén é importante mostrar o cambio que 
se está a producir nas últimas décadas da loita antipatriarcal 
galega e a incorporación desas novas prácticas das que be-
bemos actual-
mente colecti-
vos e mulleres 
que retoma-
mos a presen-
za nas rúas.
// Rocío Fraga

